თემა 1

ძველი ირანული მითოლოგია

 (ზოგადი მიმოხილვა)

ძველი ირანული მითოლოგია ძველი ირანელების მითოლოგიური წარმოდგენების ერთობლიობაა. 

ირანული მითოლოგიის ჩამოყალიბების საწყის ეტაპად ინდოირანული საზოგადოების ჩამოყალიბების ეპოქა ითვლება. მრავალსაუკუნოვანი მიგრაციის შედეგად, ძველი წელთაღრიცხვის პირველ ათასწლეულში ძველი ირანული ტომები, რომლებიც მიწათმოქმედებასა და მესაქონლეობას მისდევდნენ, დღევანდელი შუა აზიის, ირანისა და ავღანეთის ტერიტორიებზე დასახლდნენ. მოგვიანებით ისინი გაიყვნენ და საკუთარი მითოლოგიური სისტემები შექმნეს: ძველი მიდიური, ძველი სპარსული, სკიფო-სარმატული და სხვა.

ირანული მითოლოგიის მეორე, საშუალო სპარსული პერიოდი ბერძენ-მაკედონელების მიერ ირანის დაპყრობის ხანას ემთხვევა. ამ დროს მოხდა ძველი მითების გადახალისება და ახალი მითოლოგიური სისტემების შექმნა, ჩამოყალიბდა ზოროასტრიზმის ძირითადი კანონი. ირანის დასავლეთით შეიქმნა დამოუკიდებელი რელიგია - მითრაიზმი, ხოლო ძვ. წ. III საუკუნეში - მანიქეიზმი (მანიქეველობა). საშუალო სპარსული პერიოდი ზოროასტრიზმის პარსიზმში გარდაქმნით დასრულდა.

ირანული მითოლოგია ინდოირანული, ინდოევროპული, ვედური და სხვა მითოლოგიების ისტორიული რეკონსტრუქციის საგანია. ამ რეკონსტრუქციის ძირითადი წყაროებია:

1. ლიტერატურული ტექსტები

2. არქეოლოგიური ძეგლები
3. ხელოვნების ნიმუშები
ლიტერატურული ტექსტებიდან პირველ რიგში უნდა დასახელდეს ავესტა (ძვ. წ. III ს.) და ძველსპარსული ლურსმნული წარწერები. მოგვიანებით შეიქმნა კანონიკური კრებულები („ვენდიდადი“ - კანონი დევების წინააღმდეგ; „ვისპერედი“ - წიგნი ყველა ღვთაებაზე), ლოცვათა კრებულები, ზოროასტრული კალენდარი. ძველსპარსულიდან ფალაურზე ითარგმნა მანიქეური ძეგლები („საიდუმლოებათა წიგნი“, „ფსალმუნთა წიგნი“, „წიგნი გოლიათებზე“), აგრეთვე ირანული ეპიკური თხზულებები („ზარერის იადგარი“, „შაჰ-ნამე“).

არქეოლოგიური ძეგლებიდან ყველაზე მნიშვნელოვანია ლურისტანის ბრინჯაო, რომელიც ძვ. წ. VIII-VII საუკუნეებით თარიღდება. მასზე გამოსახულია მითოლოგიური სცენები და პერსონაჟები. არქიტექტურული ძეგლებიდან აღსანიშნავია პასარგადის, სუზის, პერსეპოლისის სასახლეები და სვეტებიანი დარბაზები, ასევე ცეცხლთაყვანისმცემელთა ტაძრები - ათეშგაჰები, მითრაისტული ტაძრები - მითრეუმები და მითრას საკურთხევლები.

ირანული მითოლოგიის საფუძველია ურთიერთსაწინააღმდეგო კოსმიური პრინციპების ბრძოლა. საყოველთაო მორალური კანონის შემქმნელი აშა, რომელიც ნათელსა და ცეცხლში განსხეულდებოდა, უპირისპირდებოდა დრუგას, რომელიც ტყუილისა და სიბნელის განსახიერება იყო. შესაბამისად, მთელი სამყარო ორ ბანაკად გაიყო: აშასთან მოხვდნენ ღმერთები, ხოლო დრუგასთან - დემონები. ასე ჩაისახა დუალიზმი, რაც საფუძვლად დაედო მთელ ირანულ მითოლოგიას. ირანულ მითოლოგიაში დუალიზმის წარმოშობა უკავშირდება იმ ბუნებრივ კონტრასტებს, რომლებსაც ადამიანი ყოველ დღე აკვირდებოდა: ნათელი-ბნელი, წვიმა-გვალვა, უდაბნო-ოაზისი და მრავალი სხვა. აშასა და დრუგას დაპირისპირება  იყო კოსმიური დუალიზმი, რომელმაც განვითარება ჰპოვა რელიგიურ დუალიზმში, რომელშიც სამყარო წარმოდგენილია, როგორც სიკეთისა და სინათლის ღმერთის აჰურამაზდასა და ბოროტებისა და სიბნელის ღმერთის აჰრიმანის ბრძოლა. 

შეიქმნა რელიგიური მორალი, რომელმაც განსაზღვრა ირანული პანთეონის უმაღლესი ტრიადა: კეთილი სიტყვა, კეთილი აზრი და კეთილი საქმე. სამივეს საკუთარი ღვთაებები ჰყავდა. პანთეონის ეს სტრუქტურა ზარათუშტრას რეფორმების შედეგია. სხვადასხვა პერიოდში უმაღლესი ღვთაებების რიცხვი იცვლებოდა და ზარათუშტრას დროს 33-ს მიაღწია.ირანის რეგიონებში ჰყავდათ რეგიონალური ღვთაებებიც: მაგალითად, დასავლეთ ირანში - მითრა. ღვთიურმა ტრიადამ განსაზღვრა ირანული საზოგადოების სოციალური იერარქია: მბრძანებლები, ქურუმები და პატრიარქები - თემის მეთაურები.

ირანულ მითოლოგიაში კეთილ სულებს უპირისპირდებოდნენ ბოროტი ძალები - დევები, რომლებსაც ასევე ტრიადა ედგა სათავეში: ბოროტი სიტყვა, ბოროტი აზრი და ბოროტი საქმე. შესაბამისად, ყველა მათგანს საკუთარი ღვთაებები ჰყავდა.

„ავესტაში“ ღვთიურ იერარქიას უკავშირდებოდა სამყაროს კოსმიური მოდელი: დედამიწასთან ყველაზე ახლოს განლაგებული პლანეტების ორბიტა მკრთალი შუქით ასოცირდებოდა კეთილ აზრთან, უფრო კაშკაშა მთვარე - კეთილ სიტყვასთან, ხოლო მოელვარე მზე - კეთილ საქმესთან. და ბოლოს, მეოთხე, უმაღლესი სფერო - უსაზღვრო სინათლე - აჰურამაზდას უკავშირდებოდა. ირანული კოსმოგონიური მითები სამყაროს კვერცხის ფორმითაც  წარმოგვიდგენენ, სადაც მიწა კვერცხის გულია, ხოლო ცა - ნაჭუჭი. 

ირანული მითოლოგია სამყაროს შემდეგ მოდელს გვთავაზობს: დედამიწა იყოფა 7 კლიმატურ სარტყელად („ჰაფთ ქეშვარ“). სამყაროს ცენტრში დგას სამყაროს მთა - ხარა. ხარადან ორი მდინარე ეშვება, რომლებიც ხმელეთს გარს ერტყმიან. მთის ძირში არის უზარმაზარი ტბა - ვორუკაშა, რომლის ნაპირზე დგას სამყაროს ხე, რომელზეც ფრინველთა მეფე - სირიუსი ცხოვრობს.

„ავესტას“ მიხედვით, სამყაროში კეთილისა და ბოროტის ბრძოლის სამი ეპოქა გამოიყოფა:

1. ოქროს ხანა, როცა სამყაროს პირველი ადამიანი  გმირი იიმა /იამა (ჯემშიდი)  განაგებდა. 

იიმას მმართველობა ასეა აღწერილი „ავესტაში“:

„და ოდეს მეფობდა ეს იამა-ხშაეტა, 

არ იყო სიცხე და არ იყო სიცივე,

არ იყო სიბერე, არ იყო სიკვდილი, 

არცა მძვინვარება, შექმნილი დევთაგან,

თხუთმეტწლიანების იერით ვიდოდა 

ერთად მამა-შვილი, ამათგან ყოველი,

სანამ მეუფება იამას, ჯოგმრავალის,

ძისა ვივაჰვანტის, სუფევდა ამქვეყნად“.

იიმა აჰურამაზდას ბრძანებით უვლიდა ცხოველებს, მცენარეებსა და ჩიტებს, აკეთებდა კეთილ საქმეებს. როცა მას მიწა არ ჰყოფნიდა, იქნევდა კვერთხს და მიწა იპობოდა. მაგრამ იიმა გაამაყდა, აჰურამაზდას დაუპირისპირდა და შეჭამა წმინდა ხარი. სასჯელად აჰურამაზდამ ის სამოთხიდან გააძევა, ხოლო მისმა შთამომავლობამ უკვდავება დაკარგა.

 აშკარაა ამ მითოლოგემის კავშირი ბიბლიური ადამის ცოდვასთან და მის სამოთხიდან გაძევებასთან. „ავესტაში“ არის კიდევ ერთი ბიბლიასთან, კერძოდ კი ნოეს კიდობნის სიუჟეტთან  ასოცირებული ეპიზოდი: აჰურა მაზდა აფრთხილებს იიმას, რომ სამყარო თოვლის დნობით გამოწვეული წყალდიდობისგან მალე დაიღუპება და ურჩევს მას, ააშენოს ციხე-კოშკი, სადაც შეიყვანს ადამიანების, ცხოველების, ფრინველებისა და მცენარეების წყვილებს, რათა ყველა ეს ქმნილება არ გადაგვარდეს. საინტერესოა კიდევ ერთი მითოლოგიური მოტივი: პოეტი-შამანის ან ქურუმის მოგზაურობა იმქვეყნად, რათა შეიცნოს ცისა და ქვესკნელის საიდუმლოება („არდა ვირაფ ნამაკში“ ვირაფის მოგზაურობა იმქვეყად). სამეცნიერო წრეებში დღემდე არ არის საბოლოო პასუხი კითხვაზე, თუ რომელია პირველწყარო. დიდი ალბათობით, ეს არის უნივერსალური მითოლოგიური მოტივები (განსაკუთრებით, სამოთხის, ცოდვისა და სასჯელის, ასევე სულის უკვდავების მოტივი), რომლებმაც სხვადასხვა ქვეყნის მითოლოგიურ სისტემებში ჰპოვა ასახვა. 

2. ეპოქა საშინელი ომებისა კეთილ და ბოროტ ძალებს შორის, რაც სამყაროს კატასტროფით სრულდება.

3. საშინელი ზამთრისა და გამყინვარების ეპოქა, როცა ბოროტი ღვთაება აჟი დაჰაკი აიწყვეტს და სამყარო ცეცხლში იბუგება, ცეცხლში გამოვლილი კი  ისევ პირველადი სახით აღდგება. 

ირანულმა მითოლოგიამ შემოგვინახა ზოროასტრამდელი კულტებიც. მათგან განსაკუთრებით საინტერესოა ხანჯლის ფორმის მქონე ომის ღმერთის ვერეთრაგნას თაყვანისცემა. „ავესტას“ მიხედვით, ვერეთრაგნამ მისცა ზარათუშტრას მამაკაცური ძალა და მახვილი თვალი. ამავე პერიოდს განეკუთვნება სხვადასხვა  სტიქიის ღვთაებები და მათი თაყვანისცემა.  

